De legende van de Baedelieër

Zoeëget halverwaege Heitse ende Häörderhei, asse van Heitse op Remunj aan geis aan diene linkerhandj, in de bocht väör ’t sjpaor, liktj ‘t landjgood De Baedelieër. Op det landjgood stjeit eine väöl te witte villa woeë vreuger eine professor woeëndje, Eugène Dubois. Dea professor is waereldjberoemdj gewaore omdet-ter urges op Java sjinkelkes en knäökskös vonj van waat de Pithecanthropus erectus bleek te zeen, de ieërste mins. Eigelök waas dae professor hoesdokter maar hae besjtudeerdje auch de natuur en hae haet ’t landjgood om laote werke  van eine weuste plak hei toet eine bos mit waal hongerdjerlei buim en sjtruuk. Auch leet-ter op det landjgood eine maetershoeëge taore boewe woeïn ule, taorevelkskes en väöral vlaermoeze häör neste koste make. Zoeë kos dae professer det gevuchel dao op zie gemaak besjtudere. De minse neume dae-n taore “De Uletaore”.

Neet allein dae Uletaore is biezunjer. Auch oet den aorlog waere d’r verhaole verteldj. Det haet te make mit dae villa en väöral de ieskelder dae inne haof van dae villa gegrave woor. Waat zekg ich, haof? Auch in daen tied waas De Baedelier al eine behuuërlök toewe bos dae grudje toet aan de groos dae beziejus dae villa waas aangelagdj. Dae-n ieskelder laag zoe besjutj det ’n ideaal sjuulplaats woor väör ongerdukers. Daorom waas de Baedelieër in daen tied eine belangrieke sjakel in ein sjmokkelroute om Ingelsmen die mit häöre vleger wore neergesjaote via Belsj en Frankriek weer op hoes aan te loeadse.
As-se äöver de provinciale waeg nao Heitse veurs en äöver ’t sjpaor de voot aeve van ’t gaas haols kinse door de buim en sjtruuk haer auch eine glimp opvange van ein groeët ven. Zeker in de wintjertied as ’t blaad oet de buim verdwene is. Ich zèk waal: ein groeët ven… In de benaming geit men oet van ein groeët en ein klein vèn die mit elkaar verbonje zeen: De Groeëte en de Kleine Baedelieër. Precies äöver dees plek, äöver dit ven, geit ein verhaol:

De Legende van de Baedelieër.
In vreuger tieje, waem zal zekge wieväol jaor det ’t geleje is, sjtong d’r aan de randj van eine aoje druuege Maaserm, op hoeëge zand, tösse vènne en hei, ein kasjtieël. Neet ver vanne trotse burcht vanne graaf van Häör, nog dunder biej ’t kasjtieël van Werreberg, bienao in ’t zicht van Aldenghoor, Exaten, ‘t kasjtieël van Baoksum en Sint Elisabeth, tösse twieë vruchtbaar baekdale mit Sjtekshaof, Sjtokshaof en Houterhaof aan de eine kantj en Beijelshaof, Elshaof, de Wingerd, de watermeule mit zien boorehäöf, de Spick en Kloeësterhaof aan de angere kantj.
’t Waas ein kasjtieël wie oet ein beukske, mit ein verstjerktj hoes mit eine ridderzaal, mit taores en dieke more van baksjtein, mit ein echte sjlotgracht en  ein ophaolbrök. De kasjtieëlhieër waas neet van ein väörnaam adelijk gesjlacht maar haaj waal genog aan geldj en good om kasjtieëlhieër te konne zeen. Hae sjtong neet bekindj as eine gooje mins. Ieërder as ’t taegenäövergesjtèldje. ’t Waas eine greek en eine griebus en onhubbelijk taege ederein. Taege zien vrouw en taege zien wichter en auch ’t wèrkvolk haaj ’t neet aan zeventig. Waem det get deej waat ‘m neet zindje kreeg ze duchtig oetgesjete -en as-ter ’t echt neet good zitte haaj - auch nog flink gerete. De pesjtoeër oet ’t dorp kos-ter al garoet neet luchte want mitte kerk versjting-der zich gaar en gans neet. ’t Waas lang geleje det-ter in de sjlotkapel de mès waas gedaon en ’t klökske in ’t täörke haaj al sinds jaore neet mieër geklonke.
Deze knoest van eine vent heel waal van fieëste en sjpektakel. Drank, aete en meziek, det gong der biej ‘m in. Zoepe kos-ter wiej eine heimejjer en hae vroot zich ongans aan de vètte kost dae ’t personeel oet de käöke väör hem aansjleipdje. Det waas ‘m auch aan te zeen. Eine echte boeba  mit ziepuigskes in eine mooskop en eine pemelige onverzorgdje baard half äöver zien dieke pens. Geine adelijke aanblik, maar dao kos haezelf neet mit zitte.
’t Waas Kerstaovendj en in plaats van mit zien gezin en personeel nao de nachtmès te gaon  -vöär geluivige minse toen nog hieël gebroekelök-  organiseerdje de kasjtieëlhieër ein banket. Daag lang wore knechten en maegd aan het werk gewaesj aan ’t fornuus, waas ein verke gesjlachtj en fazante, patrieze, haes en rieë. Dao was gebakke en gebraoje en de kaetele sjtonge te dampe oppe sjtaof. Baove lang gedekdje taofels brandje hongerdje kaerse in luchters en flakkerdje flambauwe aan de more. Vate beer loge inne kelder en lieters wien sjtonge klaor väör de gaste die woore genuuëdj. Zeker, gaste wore d’r altied genog, want as-ter get te fieëste woor op ’t kasjtieël haaj dae ongebieëndje lomperik opins ederein te vrundj.
’t Waas ein aaf en aan gewaesj van riejtuug en paerd die zich äöver modderige sjlingerpaej eine waeg haaje gezocht. De besjeije ridderzaal waas sjtampevol vol en ’t waas ein tamtasie wie nog nie. Ederein dae durfdje gong d’raan wie Blucher en ‘t fatsoen waas ver te zeuke. D’r waerdje hei-op gegaete en gebuisj en de dansvloer loog bezejdj mit aafgeklove kneuk, kepotte glaze en serviesgood, maar dao waas nemus dae dao urges get om goof. D’r waerdje geproosjt en gekäöktj en gesjpieëdj as det nuuëdig waas. Mansluuj zote vrouwluuj aan de vot en de vrouwluuj lete zich det in die sjlemperie lachendj gevalle. ’t Waas fieëst op ’t kasjtieël. Kerstfieëst!
Boete waas ‘t kaod, wintjerkaod. ’t Haaj nog neet gesjnied maar ’t sjildje neet väöl. Dao zoot gevreur inne locht en unne iezige windj sjneej dich zoeë door ’t wames. Bènne waas ’t werm, te werm. Houtklotse brandje in de groeëte aope sjouw, de drank mook de minse en de ruumdje dempig, mit aansjlaag op wenj en roete.
Taege middernacht, wie de minse van ’t durp in häör parochiekerk zote, waas de braspartie nog vol-op aan de gang. Det waas auch ’t moment woeë-op eine aoje zjwerver väör de port van ’t kasjtieël versjeen. Woeë dae erme duiles van haer kwoom is neet bekindj. Of-ter zich verloupe haaj in bos en hei of det-ter bewusj in dees bitter kaoj nacht ’t kasjtieël haet gezocht weite wae neet. Eine baedelieër waas ‘t, miserabel. Dea-n erme hannes razeldje vanne kaoj en haaj al daag niks äöver den tandj gehadj. Zien sjaemel kleijer hele weinig wurmdje vast en ein tas heite soep mit get broeëd en eine werme sjtaof zoje ‘m zeker good doon. Hae klopdje aan de port en nao aeve deej de paortwachter ‘m aope. Dae zoog waal det dea-n erme roepzak sjlecht d’r aan woor en vonj det-se zonne erme hals neet inne kaoj kins laote sjtaon, zeker in de Kerstnacht. Pront wie det-ter dae treurige gast richting kasjtieëlkäöke lèddje kwoom de kasjtieëlhieër de bènneplaats op om aeve get frisse locht aan zien zaat gezicht te laote.
Waat-ter dao zoog gaajdje ‘m gaar en gans neet. Hae verwaor hieëlemaol en zoe-as ederein det van ‘m kindje begos-ter te raoze wie ‘ne dulle en mit eine roeëje kop van gift sjteet-ter de paortwachter aane kantj en sjtoekdje en sjtampdje d’r dae-n erme baedelieër ’t kasjtieël oet.

Väöl verder as de dörpel vanne paort kwoom de baedelieër neet. Hae veel hel en lankoet op de kaoj en knoestige plenk van de ophaolbrök. Dao bleef-ter aeve likge. Wiej de kasjtieëlpaort achter ‘m toe veel sjraveldje hae, sjteunend op ’t sjtanketsel vanne brök, toet aan de sjlotlaan woeë d’r hoekdje om zich taege eine boum neer te laote.

Dao, versjtoeëte en allein, zo dae erme baedelieër sjterve, wiej de kerkklok in ’t dörp twellef oere sjloog. Nog väördet-ter sjtorf sjpraok-ter mit ziene letste aom eine vlook oet äöver ’t kasjtieël mit de kasjtieëlhieër en zien gaste. Mit-innegang, op detzelfdje moment en zonger auch mer ein geluid, begos ’t kasjtieël mit hieël ‘t tampieëstendje gezelsjap inne grondj te zakke en ’t sjtopdje pas mit zakke wie ’t hieëlemaol verdwene woor en de sjlotgracht zich als ein groeët meer sjlaot, baove de plek woeëdet dao-net nog ein sjtatig kasjtieël gesjtange haaj.
Minse vanne Hut en vanne  Baekkantj die nao de nachtmès heivers gonge en zich gewaar waerdje det ’t kasjtieël verdwene woor gonge kieke en vonje, woeë aan het begin van de kerstnacht nog ein ophaolbrök en ein kasjtieëlport wore, aan de kantj van ein groeët vèn de doeëje baedelier.
’t Verhaol kan best gelaoge zeen maar waem zich de mote duit om midde in de kerstnacht biej ’t ven te gaon  sjtaon, dae huuertj, as-ter good loestertj, deep onger water ’t klökske van sjlotkapel twellef kieër slaon…
